
EPISTOLA WILLELMI Ad fratres Wigornienses in Vitam venerabilis Wulstani, Wigorniensis episcopi.


1735

 1735ADomino venerabili GUARINO priori et omni reverendissimo Wigorniensi conventui, WILLELMUS, amorem filii, clientelam famuli.

Dudum a vobis jussus in sancti Patris nostri Wlstani vita manum ponere, aliquandiu subterfugii officium. Subterfugii causae plurimae; sed ea vel prima vel maxima, quod cum sim imparis meriti conscius, ulteriora viribus arrogo, si sanctum laudo. Non est enim speciosa laus in ore peccatoris.1 Huc accessit, et praeceptum vestrum non mediocriter labefactavit metus, ne obedientiam meam quorumdam pulsaret livor; si opus invaderem, ut hactenus intentatum, ita meliori relinquendum. His causis exterritus, linguam obstinato frenassem silentio; 1735B nisi spes de pietate beati antistitis concepta mederetur formidini, accurreret solatio. Consuevit enim B. Wlstanus nudis etiam se verbis amantes tum offensarum remissa donare, tum protectionis suae umbone defendere. Multo magis igitur perpetuam de se meditanti Scripturam et venia favebit, et emolumento sermonis non deerit. Dignabitur etiam Dominus Christus de hoc opere amoliri omnem invidiam; quod susceptum est non scientiae supercilio, sed sincerae devotionis obsequio. Quapropter ejus ope fretus faciam quod imperastis. Non ulterius munus meum obnubet periculosa cunctatio; sed moram praeteriti temporis exsecutionis celeritate compensabo. Et vos quidem, dum vitalis adhuc aurae compotes, probe cognoscetis me nihil dicere, quod non sit solida veritate subnixum, quod non sit probabilium 1736A virorum testimonio compertum. Adeo antiquorum mentibus insederunt visa; adeo juniores amplectuntur audita. Posteris vero quando gestorum memoria frigebit, poterit subesse dubitatio, nisi testem idoneum produxero. Quocirca quia non nisi exacta fide deberent recitari gesta sanctorum; dabo vadem non improbabilem dictorum meorum. Is erit Colemannus monachus vester; vir nec scientia imperitus, nec sermone patrio infacetus. Scripsit enim Anglice, ne gestorum avolaret memoria, Vitam ejusdem Patris; si attendas ad sensum, lepore gravi; si ad litteram, simplicitate rudi. Dignus, cui fides non derogetur in aliquo; quippe qui noverit intime mores magistri ut discipulus, et religionem ut quindecim annis 1736B capellanus. Hujus ego, ut voluistis, insistens scriptis, nihil turbavi de rerum ordine, nihil corrupi de gestorum veritate. Sane verbis, quae vel dicta sunt vel in tempore dici potuerunt, enarrandis supersedi, consulens in omnibus veritati, ne videretur periclitari. Otiosi enim est hominis et suae indulgentis facundiae, cum gesta sufficiant, verba nundinari; nisi forte sint aliqua, quae propter eximium sui splendorem brevem exigant mentionem. Quae cum ita sint, hanc, quaeso, mihi redhibete gratiam; ut ab hoc opusculo et aemulos dignemini submovere, et obsequium meum piissimi Wlstani sensibus, quo praesentiores estis, insinuare, domini venerabiles et merito amabiles Patres. 







1. Eccli. XV




PROLOGUS.


1735

 1735BMulta, et ut nostra fert opinio, innumera sunt in Scripturis sanctis, quibus divina dignatio mentes mortalium ad bonae vitae cultum informat, tum praecepta tum exempla. Illis qualiter vivendum sit 1736B instruimur; istis innuitur quam sint, Deo juvante, factu facilia quae jubentur. Natura porro hunc quibusdam ingeneravit animum; ut, quamvis utraque sciant necessaria, magis tamen exemplorum quam 1737A exhortationum cos prolectet auditus. Et veterum quidem gestis pro antiquitatis assurgunt reverentia; sed alacriori capiuntur dulcedine, si alicujus sancti, qui nuperrime fuit, vita producatur in medium; in qua sicut e speculo conspicentur, ut ita dictum sit, vivum religionis simulacrum. Accedit enim jucundae relationi novitas; ne aliquis desperet a se per Dei gratiam fieri posse, quod audit ab alio de proximo factum fuisse. Unde non contemnenda, sicut opinor, cura successit animo B. Wlstani episcopi Wigornensis vitam nequaquam posteris invidere, sed eam stylo qualicunque aeternae mandare memoriae. Fuit enim vir ut nostris temporibus affinis, ita priorum Patrum virtuti non absimilis. Quapropter benigno Lectori grande paciscor commodum, 1737B ut, quanquam eum non minus quam priscos pro miraculorum gloria suscipiat familiariter, tamen pro recenti aetate mores ejus aemulo exercitii pede sequi contendat. Nec vero haec dico, quod multis hanc beatitudinem arrogem; ut sicut ipse fuit imitator Christi, sic possint eum imitari. Pauci quin potius, pauci quos aequus amabit Jesus, poterunt quasi longo ad eum respicientes intervallo virtutum ipsius vestigiis insistere, potius quam ipsas sibi perfectio insculpere. Adeo quod salva majorum reverentia dixerim, nullo incontinentia vitiorum inferior fuit: adeo virtutum studium coeptum 1738A a tenero felici ad senectam continuavit proposito. Quocirca par fuerat, ut scriptor gestorum ejus esset limatus lingua et probatus scientia, quatenus sublimia facta non humili proferrentur cloquio, et laudata laudator sequeretur exemplo. Mihi vero nec oratoria facultas suppetit; nec de integritate vitae animus applaudit. Sola me palpat et urget obedientia; ne munus, quod fraterna necessitudo imponit, sponsum praesertim et animae fructuosum, obstinate recusem. Adsit mihi Spiritus sancti clementia; ut eodem inspirante noster dirigatur stylus, quo auctore bene operatus est Wlstanus. Et quidem qui rhetoricis nituntur institutis, ita sermonem suum instituunt, ut [ l. primo] post auditorem suum benevolum, mox attentum, postremo docilem 1738B reddant. Ego quoque, cum res expostulat, non omitto. Hic porro eo modo rhetoricari extra propositum est. Est enim ex abundanti argumenta quaerere, ubi et ad credendum fides excitat, et ad legendum materia invitat. Qua de causa pio Patri lectores non defuturos arbitror, dum polus rotabit sidera, dum ulla in mundo erit littera. Hanc ipso sibi apud homines per Dei misericordiam vivens locavit et post fata tenet gratiam. Sed hactenus prooemium traxisse suffecerit. Nunc coelesti freti auxilio, opus destinatum tali ordiemur initio.




LIBER PRIMUS.




CAPUT PRIMUM.


1737C

Pagus est in regione Merciorum non incelebris Warwicensis dictus. Is habet villam Icentunae vocatam; cujus jam inde a proavis incolae parentes venerabilis Wlstani fuere. Pater Aethelstanus, mater Wlfgeva nominati; nec tenues censu nec natalibus abjecti. Conjugali affectu magis quam pruritu conjuncti, meruere filium, in praeclarum Angliae decus evasurum. Puero Wlstanus vocabulum datum, ex anteriore materni et posteriore paterni nominis parte compositum. Primis elementis litterarum apud Evesham initiatus, perfectiori mox apud Burch scientia teneras informavit medullas. Gratum dictu, quantum jam tunc futurarum virtutum indolem crebris parturiebat indiciis, vix dum primum 1737D pueritiae limen egressus; ita quod maturum, quod sanctum, praedicabilis pueri spirabat et loquebatur modestia. Jejuniis quantum id aetatis homo pateretur, operam non negare; humiles in excelsum orationes porrigere. Pueriles garritus, illecebrarum fontem, primum in se tum in aliis aspernari. Maturae vitae vestigiis instare; adeo ut coaevos et 1738C etiam majores natu supplicibus conveniret precibus; quatenus sibi bene vivendi simulacrum ipsi bene vivendo effigiarent; si quid perperam faceret, arguerent; ipse libens correctioni manus daret. Devotio provexit usum: ut nihil videret imitandum, quod non formaret in exemplum. Monstrabat nimirum his factis se sapientem et esse et fore; juxta quod divina sapientia Solomonis innexuit litteris: Corripe, inquit, sapientem, et amabit te.1 Nec minus illud in se naturaliter rapiebat, quod olim-philosophia ex aditis effudit suis. Semper aliquem bonum virum ante oculos mentis proponendum, cujus respectu mores componantur. Non enim a justitia facile deviat, qui semper vel Deum vel 1738D hominem cogitat, cujus timore peccata compescat.

Habebat tunc magistrum Ervenium nomine, in scribendo et quidlibet coloribus effingendo peritum. Is libros scriptos, Sacramentarium et Psalterium, quorum principales litteras auro effigiaverit, puero Wlstano delegandos curavit. Ille pretiosorum apicum captus miraculo, dum pulchritudinem intentis 1739A oculis rimatur, et scientiam litterarum internis haurit medullis. Verum doctor ad saeculi spectans commodum, spe majoris praemii Sacramentarium regi tunc temporis Cnutoni, Psalterium Emmae reginae contribuit. Perculit puerilem animum facti dispendium; et ex imo pectore alta traxit suspiria. Moeror invitavit somnum: et ecce consopito assistens vir vultus angelici tristitiam propulsat, librorum reformationem promittit. Nec minus pollicito sed multo post evenit; sicut progrediens sermo dicere perget.

Itaque vernans aetas, pueritia exclusa, adolescentiam induxerat, et erat Wlstanus quantum aetate auctior, tanto scientia provectior. Denique nunquam, ut ea fert aetas, aliqua labe castimoniam perdidit, 1739B sed integri pudoris palmam in coelum tulit. Aderat ei in cunctis divinae gratiae liberalitas, ne vacillaret arbitrii libertas. Senserat ipse olim infusum sibi coelitus castitatis munus; nec quin diceret ingrato silentio indulsit. Sed coeleste nectar quod hauserat, sine livore aliis propinavit. Quod quatenus actum sit, dicam; ut posteris liqueat, quanta Dei gratia juvenem et praevenerit et subsecuta sit. Reverso Delvith ad parentes puella e vicino nata ad naufragium pudoris et illecebram voluptatis erat molesta. Denique manum prensitare, oculo annuere, et caetera quae sunt moriturae virginitatis indicia lascivis etiam gestibus impudicitiae facere solebat. Sed cum is castitatis instinctu impudicae 1739C desideria frustraretur; hoc modo pene illum venata est. Convenerat in campum frequens coetus adolescentum, cuinam laetius ludo vacans non definio. Cursitabatur, ut fieri solet in talibus, virentis graminis aequore; plausui et favori adhortantium respondebat stridulus aer. Emicat inter alios Wlstanus; communique cunctorum judicio illius ludi triumphum reportat. Agrestium multitudo in laudes acclamat; easdemque, ut ejus famularetur auribus, repetit et geminat. Delectaretur alius his naeniis; et flatu adulantium concitatus, bullatas in corde formaret ampullas. At ille nec corporis nutu nec animi motu laudantibus acquievit. Quocirca ut de hoc diabolus victus alio modo triumpharet; puellae praedictae, quae prope astaret, infudit animo ut accurreret. 1739D Illa non segnis gestibus impudicis, motibus inverecundis plausibilem psaltriam agit; ut amasii sui serviret oculis. Nec minus ille, qui verbis et tactui non cesserat, infractiori gestu totus resolutus in amorem anhelabat. Verumtamen reducto continuo ad bonum animo, et lacrymas fudit, et fugam in dumosa et vepribus hirsuta loca intendit. Jacebat ergo longiuscule, aliis nihilominus jocum continuantibus. Ibi multa volventi et plurimis se ipsum accusanti sopor irrepsit; fuitque tunc prodigium conspicari. Nubes enim serena et blando fulgore oculis intuentium alludens superne descendit; et aliquandiu jacentem obnubens, stupori spectantibus fuit. Discussit protinus splendor nubis nebulam vanitatis, et ludibundos animos adolescentium gravitatis 1740A afflavit aura. Praecipitatis ergo cursibus illuc contendunt; sollicitisque sermonibus Wlstanum adorsi, quid illud signi fuerit requirunt. Nihil ille negandum ratus est; ut flamma coelestis amoris, quae illum reluxerat, scintillaret in socios, rem omnem ordine aperit. Nuper se stimulis carnis aculeatum immensum excanduisse; nunc superno rore irrigatum et ventre et totis vitalibus algere: sperare se ulterius incentivo carnis cariturum, et juvante Dei clementia, nulla inquietandum molestia. Dictum propheticum comitata est veritas rerum. Nunquam enim deinceps animum vel oculum ejus sollicitavit ullius formae miraculum; nunquam turbulenta eluvies dormientis interpellavit quietem. Hoc se Colemannus ab Hammingo subpriore didicisse 1740B asseverat; qui ab ipso sancto postmodum episcopo ea se audisse memoraret. Solebat enim reverendissimus Pater pro aetate et capacitate audientium moderari sermonem, et nonnunquam sua inferre facta; ut non diffiderent se illa posse facere, quae illum audissent per Dei gratiam implere valuisse.







1. Prov. XIX




CAPUT II.


Interea uterque adolescentis parens saecularis vitae pertaesus, alios pannos, alios mores, et devoto ardebat animo et frequenti volvebat susurro. Quippe jam eis aetas progressior et fortuna despectior imminebat. Nec multa morari, quin desiderio facerent satis. Pater apud Wigorniam monachi habitum, mater in eadem urbe sanctimonialis suscepit velum. 1740C Ita devotione simplici et studio efficaci propositum exsecuti, diebus suis expletis, naturae cessere. Remansit interim Wlstanus in saeculo, specie non mente, non animo sed corpore. Verumtamen ut altioris gradus exemplo in se virtutum speciem delinearet, paulatimque mundana dedisceret, Brihtegi Wigorniensis episcopi se curae dedit. Suscepit eum libens antistes; et affinium suffragio et sua benignitate in juvene Dei gratiam favorabiliter exosculatus. Nec ille favori suo deerat; sed eum probitate morum etiam ab improbissimi et asperi propositi hominibus extorquebat; quippe a quo mens insolentior, vox praeruptior, incessus fractior exsulabat: fugitans proterviae, immunis petulantiae; quodque ille 1740D aetati maximo est ornamento, servantissimus custos verecundiae. Cumulabat pectoris gratiam speciositas corporis; quam licet inter virtutes non numerem, non tamen omnino excludo, quia sicut ars opificis in commodiore materia elucet; ita virtus in pulchritudine formae splendidius eminet.

His artibus ita sibi amorem pontificis conciliaverat, ut ultro eum ad presbyteratum promoveret, quamvis ille vix aegreque ad consensum adduci potuerit. Memorabile in juvene, quod eo gradu se indignum putavit; nec minus quod acceptum dignis moribus illustravit. Nec ergo accipiendum aspiravit per arrogantiam; nec semel susceptum decoloravit per inertiam. Adeo inedia et omni parcimonia corpus attenuare, et animi vires dilatare curabat: 1741A adeo mente sobrius, sermone serius, reverendus aspectu, jucundus affectu, laicum vestibus, monachum moribus agebat. Si vero in quopiam vidisset reatum, ita sermonem temperabat ut rigor acerbae correptionis transiret in materiam laudis. Non enim asperum videri poterat, quod licet durius sonaret, intus charitatem redoleret. 




CAPUT III.


Obtulit ei plus quam semel antistes ecclesiam suburbanam, cujus opulenti reditus ad quotidianam stipem satis superque sufficerent. Ille offerentem suspenso in posterum consilio saepe frustratus, tandem vehementius instanti quid animi gestaret aperuit. Fluctuantem saeculi statum menti suae vilescere, monachum se fieri velle, totam vitam suam non per 1741B partes Deo libare cupere. Hoc accepto responso, venerabilis episcopus magno exsiluit gaudio; juvenilemque calorem monitionum suarum in majus animavit classico. Ita votis amborum concordibus, dum quod unus cuperet alter urgeret; Wlstanus apud Wigorniam induit monachum, Brithego indulgente, favorem et habitum.

Hic si quispiam rhetorum more spatiari cupiens auditoribus proponat, quanta bona faustus dies ille Wigorniae attulerit, qui primo Wlstanum monachum vidit, profecto voto excidet, propositum implere non valens. Quocirca quod lingua nequit exprimere, conetur vel animus ruminare. Illud non tacendum: quod nunquam nostro aevo fuit monachus aut a vitiis 1741C remotior aut virtutibus perfectior. Quocirca sinceritate vitae ipsius explorata fratres illius ecclesiae non multo post puerorum faciunt custodem, mox cantorem, postremo secretarium: quatenus haberet liberiorem copiam orandi, et uberiorem de virtute in virtutem crescendi materiam. Quam ille occasionem dignanter amplexus, dies jejuniis et vigiliis totas continuabat noctes. Numerabat in deliciis, quod nos inertes homines magno ducimus supplicio. Diebus omnibus ad unumquemque versum VII Psalmorum genua flectere: idem nocte in psalmo CXVIII facere. In occidentali porticu ecclesiae, ubi erat altare Omnium Sanctorum cum tropaeo vexilli Dominici, obserato aditu Christum vocare, et lacrymis pulsare coelum, aethera onerare planctibus. 1741D Plumam et ullum omnino lectum non habere: sopori non indulgere, sed subripere. Super gradus ante altare capite posito se humo exponere: vel etiam codice aliquo vertici submisso, super lignum tenuem invitare soporem. Ante unumquodque XVIII altarium, quae in veteri ecclesia erant, septies in die prosterni: haec dura non putare, sed quod alii putarent imitari. Cumque prae omnibus esset in virtutibus 1742A sublimis: erat tamen singulis humilitate acclivis: ut aliqua vilia, quae alius facere fastidivit, illa incunctanter expleret. 




CAPUT IV.


Mos beato viro increverat noctibus ecclesias in vicino positas Psalmorum excubiis frequentare, et in singulis orationum vota apud Deum deponere. Ibat ergo per medium coemeterium nec titubandi gressu, nec ulla mentem hebetatus formidine. Hoc effectum, ut ad ecclesiam apostolorum Principis quadam nocte veniret. Haec quondam sedes episcopalis fuerat, sed eam S. Oswaldus clericis irreligiosis vacuaverat, certo et rationabili commercio potestatem Apostoli ad Matrem Domini mutuatus. 1742B Stabat ergo ante altare jam in preces effusus, jam totus in Deum gestiens. Sequitur narratio luctae cum diabolo, qui assumpta rustici specie impetum in Wlstanum orantem fecit. Vide Willelmi librum IV De gestis pontif. Angl. f. 159, et Capgravium in Legenda nova f. 332.




CAPUT V.


Adolescebat temporis processu in Wlstano germen omne virtutum, praecipueque obedientia et ad praelatos subjectio. Quamlibet enim durum, quamlibet videretur asperum; statim producebat velle, quamvis non suppeteret posse. Deinde et ex divinae gratiae fonte scaturivit in eum amor hominum, ut omni deliniendum putarent obsequio, quem acceptum habebat coelestis dignatio. Antistes maxime, qui sic 1742C in Wlstanum afficiebatur animo, ut quovis honore dignum putaret. Nam et strenue peracti officii industria spem altioris dignitatis salubriter exsequendi, si conferretur, infuderat. Hac occasione praepositus, ut tunc, prior, ut nunc dicitur, monachorum constitutus, statim materiam qua virtus emineret arripuit, multis incommodis intus forisque propulsatis. Nam res exteriores antecessorum incuria pessundatas ingenii vivacitate in solidum restituit, et interiores freno regulari coercuit. Quod ut efficacius faceret, vitae suae subjectis religiosa porrigebat exempla; erubescens scilicet praedicare quod fastidiret facere. Ipsam porro doctrinam non suo confingebat ingenio, nec cothurnato et 1742D plausibili praeferebat eloquio. Quin potius majorum nostrorum scriptis invigilans, hauriebat sitibundo pectore fluenta doctrinae, quae postea mellito eructaret gurgite. Licet enim mihi de B. Gregorii Vita dictum mutuari, quod a Colemanno in patriam linguam ut pleraque alia versum ego transfudi denuo in Latinum. Itaque, cum in omnibus divinae Scripturae libris, tum in his diligentes praetendebat excubias, 1743A qui sibi castimoniam commendarent; ejus integritatem in se alacriter exsequi, corruptionem in aliis acriter insequi, ut uno liquebit exemplo.




CAPUT VI.


Erat in eadem urbe matrona, et domesticis opibus locuples plusquam sufficeret victui, et quae formae lineamentis curioso intuentium lenocinaretur aspectui. Dein narratur quomodo Wlstanus mulierem se ad stuprum invitantem rejecerit. Vide Capgravium, f. 332.




CAPUT VII.


Nec solum in monachos sed etiam in vulgus misericordiae suae respergebat semina. Grebro enim summo mane diurnis expeditus officiis, conspicuum se praebebat ante fores Ecclesiae, ut facilior esset 1743B aditus volentibus se convenire. Ibi igitur sedulus et pius explorator, diem plerumque ad sextam, plerumque ducebat ad vesperam; dummodo vel vim passis quanta posset ope succurreret, vel pauperiorum filios baptizaret. Jam enim venalitas ex infernalibus umbris emerserat, ut nec illud gratis presbyteri praeberent infantibus sacramentum, si non infarcirent parentes marsupium. Horum igitur Wlstanus miseratus inopiam, illorum animo miseratus, et facto pertundens avaritiam, in baptizandis pauperibus ultroneae dignationis impendebat officium. Currebatur ad eum ex urbibus et agris, ab illis praecipue quorum non intererat dare nummum, ut soboli suae mercarentur lavacrum. Transfusa est a 1743C tenuiori fortuna in divites consuetudo, ut nemo fere illius regionis jure baptizatum aliquem ex suis putaret, quem Wlstanus non baptizasset. Conciliabat hanc suspicionem non falsa de viri sanctitate opinio et de religione non temeraria praesumptio. Ferebatur ergo per Angliam ipsius famae praeconium; adeo ut potentissimi tunc optimates Anglorum ejus amicitiam et avidissime optarent et constantissime tenerent. Hanc sibi securitatem in secundis, evasionem in sinistris, tutelam in cunctis pollicebantur. Quorum Haroldus et majorem potentiam conscientia opum spirans, et jam tunc regnum magnanimitate morum affectans, unice diligebat virum. Ita ut in itinere positus XXX milliaria de recto calle non dubitaret divertere, ut ejus colloquio curarum suarum 1743D moles posset avocare. Ita voluntati ejus et clientelae deditus, ut Wlstanus tantum puderet jubere, quantum Haroldum non pigeret facere. Nec minorem comiti sanctus refundebat gratiam; ejus confessiones benigne accipiens, et orationum apud Deum fidus interpres. Ejusdem dilectionis terebat orbitam Aldredus post Brihtegum Wigornensis episcopus, vir multum in saecularibus astutus, nec parum religiosus. Is Domino priori pro reverentia sanctitatis granditer obsequi, humiliter parere, prorsus in omnibus ut parenti gratissimo deferre.




CAPUT VIII.


Nec illud subtraho lecturis, quod non minori quam caetera quae dicta sunt dignum est illustri titulo. Animadvertens enim penuria praedicationis 1744A populum a bonis moribus diffluere, omni Dominica et majoribus solemnitatibus in ecclesia infundebat ei monita salutis. Putares ex evangelicis et propheticis aditis verba intonare, quae ille ex alto stationis plebi pronuntiabat; adeo ut tonitrua fulminabant in improbos, adeo ut imbres irrigabant electos. Faciebat hoc summa modestia, et quantum ad se sub humilitatis latebra. Verumtamen ita latere volentem invenit et carpsit invidia, quamvis carpentem coelestis vindicta non praeterierit; sicut ex consequenti clarebit. Erat in eadem ecclesia transmarinae nationis monachus Winrichus nomine, si ad litteram jam spectes, eruditissimus; si ad copiam facundiae, dicendi validus; si ad calliditatem saeculi, prudentissimus; si ad morum elegantiam, pulchre 1744B compositus, proindeque hominibus acceptus et charus. Idem alias et ira perfervidus, et ad succensendum quod displiceret torquente littore accommodus. Hic de praedicatione sancti multa cavillari solitus, quaedam ad hanc sententiam exsequebatur. Contra regulas esse, quod officium antistitis praeriperet. Solius pontificis esse populo praedicare, qui solus tradita sibi et indulta potestate peccata posset absolvere. Monacho silentium et claustrum competere, non pompatico gestu et sermone populi insultare.

Videri ergo magis alicujus ambitum dignitatis quam exsecutionem pietatis. Haec ille non jam tantum a tergo, sed etiam quadam die amariore bile succensus, in os objectavit Wlstano. Contra ille 1744C scuto patientiae armatus, paucis occurrit. Nihil esse magis Deo gratum quam populum pessum euntem in viam veritatis revocare: ideoque non se omissurum. Sin aliud quod gratius esset Christo addiscere posset, incunctanter facturum. Ita tunc discessum, et dormitum. At vero ut Deus ostenderet quantum beati viri factum penderet, horrifica calumniatorem visione concussit. Cum enim ad quietem composuisset membra in lecto, ad tribunal judicis ignoti raptus est animo. Ab eo itaque gravi severitate increpatus, cur servum suum pridie de bono praedicationis objurgasset, dum se parum expurgat, jussit in pavimentum sterni et caedi. Ita succedentibus sibi lictoribus acriter fustigatus, nihil aliud inter 1744D tormenta nisi Miserere, Domine; Domine, miserere; clamitabat. Tandem laxatus interrogatur, num praeconem suum ulterius prohiberet, quo minus homines ad curiam suam evocaret. Ille, cui nihil illius temporis necessitas non extorqueret, per quidquid sanctum est dejeravit se non modo ultra non prohibiturum, sed etiam ultro ad praedicationem et eum et alios impulsurum. Tantum sibi miseratio judicis vitam prorogaret in posterum, ut illius evaderet angoris articulum. Ita fide data ne temeraret promissa, dimissus est. Mox ergo ut potuit, potuit autem statim ut illuxit, prioris pedibus advolvitur, genua exosculatur, commissum fatetur, offensam deprecatur. Interrogatus repentinae mutationis causam, ordinem visionis juratus exposuit. Vadabantur veritatem 1745A narrationis lacrymae, sinceris precibus expromptae. Livores in scapulis protuberantes testabantur nihil eum vanum vidisse, nihil molle sensisse. Nec difficulter veniam a sancto impetravit; ad cujus benedictionem sanitas rediit, dolor omnis evanuit. Fidem ergo de praesentibus exemplis mereatur, et omni ambiguo liberetur antiquitas; quae nobis simile factum in B. Hieronymo repraesentat. Parum enim discrepat illum fuisse caesum propter libros gentilium, et istum propter prohibitae praedicationis officium. Idem est pene propter gentilium nugas divinam Scripturam negligere, et eamdem praedicari nolle.

Illud fuit tempus, quo super Ecclesiae tectum machinabatur fabricam, in qua dependerent campanae. Eam vero fabricam quo proprio nomine quam proxime 1745B appellem, in promptu non habeo. Ad illam ergo erigendam moliebatur gradus scalarum, quibus operantes insisterent. Ex his quidam praeceps ruit praesente Wlstano, qui facto crucis signo hominem periculo exemit. Rem paucis narrat Capgravius in Legenda nova, f. 332.




CAPUT IX.


Interea rex Edwardus Aldredum episcopum Coloniam ad seniorem imperatorem Henricum direxit quaedam negotia, quorum cognitionem causa non flagitat, compositurum. Qui cum in imperatoriae augustae dignationis oculis invenisset gratiam, aliquot ibi dierum continuatione laborum suorum accepit pausam. Ei seu pro sui reverentia, seu quia tanti regis legatus esset, multi multa, quidam Sacramentarium 1745C et Psalterium, de quibus supra dixi, dedit in exenium. Ambos enim codices, ut suae memoriae apud illas gentes locaret gratiam, Cnuto quondam miserat Coloniam. Aldredus ergo prophetiae quondam Wistano dictae ignarus, patriam cum renavigasset, libros pro merito vitae illi soli arbitratus competere restituit. Suscepit ille coeleste depositum, magnifice gratulatus, et gratias agens Deo, quod religioso non fraudaretur desiderio.




CAPUT X.


Eadem tempestate cum Kynegisus Eboracensis archiepiscopus diem clausisset, Aldredus Wigornensis episcopus successioni acclamatur. Id Edwardo regi simplicis quippe animae bene visum. Ille Romam 1745D pro more profectus, Nicolaum tunc temporis papam votis suis primo abhorrentem invenit. Nam nec ille Wigornensi praesulatui renuntiare, nec papa nisi cederet Eboracensi eum pallio insignire volebat. Adeo illum amor Wigorniae devinxerat, ut majoris honoris nomen ejus pretio supponeret. Diu igitur multumque conflictu habito, Aldredus reflexo pede Sutrium venit, Tostino comite qui cum eo venerat 1746A magnas efflante minas; quod nummi, quos Anglia quotannis Romano papae pensitat, hac occasione ulterius non inferrentur. Verumtamen praedonibus irruentibus usque ad dolorem et miserationem videntium nudati, Romam redire contendunt. Quae res rigorem apostolicae sedis hactenus inflexit; ut Aldredus pallium Eboracense mereretur, Wigornensis Ecclesiae discessionem pactus; meliori duntaxat persona, quae in ejus dioecesi posset inveniri, ab eo in illam subroganda. Hujus igitur conditionis arbitros, et quaedam alia ecclesiastica negotia in Anglia expedituros, cardinales adductos archiepiscopus regi exhibuit. Excepit eos Deo devotissimus princeps more illo suo paucis imitabili, quo soleret in omnibus Ecclesiae Romanae convenire moribus. 1746B Ita summa reverentia, honore summo apud se aliquandiu habitos iterum ductoris tutelae delegavit. Familiarius enim ei conviverent cujus mores longo comitatu addidicissent, et commercia linguae non ignorarent; denuo ad Pascha in curiam reducendi. Aldredus apostolici praecepti tenorem secutus, omnemque pene Angliam cum eis pervagatus, imminente Quadragesima in Wigorniam pedem reflexit. Inde in praedia sui juris profectus, stabilem eis mansionem apud Wlstanum priorem induxit. Illi consilium non aspernati, libenter in otium concesserunt, post viae labores pausae acquiescentes. Aderat eis humanitas hospitis nihil praetermittentis, quo minus Anglorum dapsilem liberalitatem et liberalem dapsilitatem experirentur. Ipse interea et solitae orationis 1746C instantiam et ciborum inediam non oblitus, propositum pertinaciter urgebat. Totis noctibus psalmicinans, protelans excubias, genua crebro flectens, somno penitus illudens. Tribus in hebdomada diebus omnis cibi abstemius, noctem perinde ac lucem continuabat jejunio. Ipsis etiam diebus, ne ullo saltem laberetur verbo, perpetuo linguam cohibebat silentio. Tribus reliquis porros caulesve coctos vel elixos, panis cibaria adjiciens, victum transigebat. Dominicis porro, propter festi reverentiam, pisce vinoque frugalitatis parcimoniam solvebat; magis ut contineret naturam quam deliniret gulam. Singulis praeterea diebus tres pauperes affectuose colens; quibus Dominici sequax mandati et 1746D victum quotidianum et pedum exhibebat lavacrum.




CAPUT XI.


Haec cardinalibus fuerunt incitamento, ut ejus mirarentur vitam, laudarent doctrinam; quam reverentiorem faciebat, dum anticiparet exemplo quod praedicaret verbo. Denique ad curiam reversi, dum Wigornensis episcopi ventilaretur electio, nomen ejus tulerunt in medium; eum antistitio dignum, 1747A qui sacerdotio plus venerationis adjiceret quam ipse per illud dignitatis acciperet, cujus responderet natura industriae; in quo conquadraret vita sapientiae. His laudibus suscitaverunt majorem viri animum Edwardi regis, in cujus pectore nihil unquam nundinator ecclesiarum, nihil unquam deprehendit avarus, quod suis conduceret artibus. Astipulabantur votis cardinalium archiepiscopi Cantuariensis et Eboracensis; ille favore, iste testimonio, ambo judicio. Accedebant laudibus etiam comites Haraldus et Elgarus, par insigne fortitudinis, non ita religionis. Ingens momentum causae facti; adeo ut certatim concitatis equitibus pro Wlstano mitteretur. Nuntii brevi multa milliaria progressi, stimulis industriae celeritatem maturavere negotii. Sanctus 1747B ergo ad curiam exhibitus jubetur suscipere donum episcopatus. Contra ille niti, et se honori tanto imparem cunctis reclamantibus clamitare. Frustra cardinales cum archiepiscopis trivissent operam, nisi refugienti praetendissent papae obedientiam. Qua ille objecta confusus cessit; et assensus est electioni, moerens, invitus, impulsus. Praeclare meritoque obstinatio unius viri cessit hic voluntati Dei et populi.

Illud sane non omiserim, fuisse tunc apud Evesham abbatem Ailwium nomine, et maximae quantum ad saeculum prudentiae, quantum ad religionem non minimae. Quocirca saepedictus Aldredus pro pacto, quod fecerat, apostolico, nonnullo tempore 1747C fluctuaverat animo utrum ad episcopatum eligeret Ethelwii perspicacem industriam in saeculo, an Wlstani simplicem religionem in Deo. Erant enim illi viri Wigornensis dioecesis diverso respectu praestantissimi. Verumtamen multum hinc indeque libratis causis, quamvis Ethelwius sollicite adniteretur partibus, succubuerunt divinae providentiae humanarum praestigiarum cautelae. 




CAPUT XII.


Rex ergo Edwardus Wlstanum Wigornensi episcopatu ex solido investivit; licet illum Aldredus potentia qua vigebat multis et pene omnibus, ut post clarebit, praediis vellicaverit. Id sanctus licet aegre, ut postea ostendit, ferret; tamen dolorem silentio suppressit, cedendum tempori arbitratus. 1747D Non multo autem post consecratus est Eboraci ab eodem archiepiscopo, quod Cantuariensi Stigando Romanus papa interdixisset officio. Causam interdictionis non est hujus temporis allegare. Scire volentem alias nostrae docebunt litterae. Nec vero sine divino nutu credi fas est prognosticon hoc ei 1748A fuisse: Ecce vere Israelita, in quo dolus non est.1 Nihil enim verius experietur, qui ejus conversationem viderit, audierit, legerit. Ipse porro impositionem episcopatus adeo ingrate tulit, ut diceret, sicut qui praesentes fuere testantur, maluisse se decapitari quam illud onus pati. Adeo ad quaeque devia terrarum profecto praeparasset fugam, nisi quidam amici suspectam adhibuissent diligentiam. Enimvero animabant dejectum moerore animum hi blanditiis, illi monitis. Blanditiis, genibus ejus et pedibus reverenter affusi, et nonnunquam etiam osculabundi. Monitis, ne coeleste munus gratuito infusum impatientia decoloraret, sed tolerantia insigniret. Obedientiam virtutum omnium esse signaculum; cui qui refragandum putaret, nec digne haberetur 1748B claustralis monachus nec popularis episcopus. Quocirca non solum modeste ferret, verum et Deo gratias ageret, qui eum sublimasset in gradum, per quem inferioribus vellet esse consultum. Haec illi. Nec vero dubitandum est ingenti sanctum pectus sudasse conflictu, dum in eo aequas partes facerent, et huc illucque raptarent hinc amor, inde timor. Iste, ne sub insueto labaret onere; ille, ne tot probabilium virorum imperiosae auctoritati et populorum religiosae devotioni videretur resultare. Enimvero quanto sibi videbatur indignior, tanto erat acclamatio pertinacior; dum fidem provide administrandi muneris faceret idem, quod ad administrandum meticulosus accederet. Stulti est enim ad illud se inconsiderate ingerere, quod ignoret quanti 1748C sit laboris expedire.

CAPUT XIII.


Ordinatus ergo, ut dicere coeperam, et sub praetextu honoris Eboraci ab Aldredo relictus, non pauco tempore Wigorniam absentia sua contristavit. Ejus interim Ecclesiae redditus usibus suis applicabat archiepiscopus. Postmodum reverso vix septem villas contulit; caeteras omnes pertinaciter usurpans. At Wlstanus, qui nihil apud eum viribus agendum nosset, ita paulatim precibus arrogantis animi cupiditatem contudit, ut cuncta praeter duodecim villas juri Ecclesiae reformaret. Eas quo tempore et quali labore Pater noster retraxerit, sequens stylus edocebit.




CAPUT XIV.


1748D

Sed, ut ad id quod exorsus fueram regrediar, Wlstanus in episcopum sublimatus statim ad officia pietatis animum intendit. Nec mora in medio. Altera enim ordinationis die beato Bedae dedicavit ecclesiam; pulchre illi primae dedicationis praebens principium, 1749A qui fuisset litteraturae princeps de gente Anglorum. Eo enim die tam proflua praedicatione populum irroravit, ut non dubitaretur Wlstanum per Spiritum sanctum eadem niti facundia, quae quondam linguam movisset in Beda. Nec solum tunc, sed et omni vita ita fama praedicationis plebem mulcebat, ut catervatim eo videres agmina confluere, quo auditum esset eum ecclesiam dedicare. Ipse etiam ultro rapiebat materiam, et ut semper Christum sonaret, semper Christum auditoribus proponeret, postremo Christum etiam, ut ita dicam, repugnantem suae parti attraheret. Ita enim obstinate insistebat jejuniis et vigiliis, ita violentas orationes injiciebat coelo, ut non immerito de ipso ejusque sequacibus Dominus dixerit: Regnum coelorum 1749B vim patitur; et violenti rapiunt illud.1 Tanto aequilibrio vitam informans, ut utramque professionem teneret, et neutram amitteret. Sic episcopus, ut religione non abjuraret monachum; sic monachus, ut auctoritate repraesentaret episcopum. Remotissimus ab hominum moribus, quos nostra producunt saecula, si consuleretur, consiliosissimus; si rogaretur, facillimus. Cum aliquid esset impetrandum, absolute deliberans, celeriter pronuntians; cum judicandum, ad justitiam propensior. Nec divitem palpans pro pecunia; nec pauperem pulsans pro penuria. Nulli adulationi deditus, nec sibi adulantibus gratus. Timore principum nunquam a justitia decedens; nunquam amori eorum honore 1749C aliquo, nisi debito, assurgens. Laudatus de bono indulgebat Dei gratiae non suae arrogantiae. Vituperatus ignoscebat vituperantium errori, conscientiae suae gratulatus. Quanquam id raro admodum fuerit, quia cum ipse omnem hominem amore charitatis foveret ut sobolem; vicissim omnes eum diligebant ut parentem. Cordis alacritate et hilaritate faciei superna praelibans gaudia, jam coelestis laetitiae fontem spe praesumebat; quem nunc re indeficienter haurit et potat. Qui, quamvis semper animo intimis haereret, non tamen eum segnem aut hebetem in extimis Domini experti sunt. Plures in omni dioecesi basilicae per eum inchoatae animose et egregie perfectae; praesertimque episcopalis sedis ecclesia, cui a fundamentis coeptae supremam imposuit manum; 1749D ubi et numerus monachorum ampliatus, et ad normam institutionis regularis compositus. Sed haec et postmodum facta et quotidie oculis apposita compendiosam relationem desiderant. Quocirca ut in campo liberioris materiae nostra decurrat oratio; reliquarum rerum ordinem expedito prosequamur otio.

CAPUT XV.


Praeter alia, quibus praesulatum ornabat, etiam hoc habebat: dioecesin sedulo peragrare, infantibus quod reliquum esset sacramentorum supplere, fidem populorum in bonum acuere. Oratorium quodcunque 1750A se vianti obtulisset, nulla vel praecipiti necessitate urgente praeteribat insalutatum; quinimo ingressus Deo et sancto, cujus esset templum, preces cum lacrymis semper, ut quidam ait, in statione paratis thurificabat. Hoc more quadam die dum ad comita tum evocatus per Evesham iter haberet, et soci obstreperent quominus ad ecclesiam diverteret, audire supersedit. Itaque, ingressus, ante S. Egwini se prostravit exuvias; plurimus ibi pro sua suorumque salute precator. Facta oratione, monachos omnes salutatione sua et osculo dignatur, salubri etiam praedicatione demulsit. Erat ex eodem conventu monachus, cui jamdudum diuturna febris internas passa medullas, mori [ f. morti], ut putabatur, affinem lecto apposuerat. Nomen ei Egelricus. Hic Wlstanum 1750B evocans, orationum ipsius beneficio liberatus est morbo. 




CAPUT XVI.


Quinto anno collati Wlstano episcopatus rex Edwardus fato functus ingens seminarium discordiae reliquit Angliae; hinc Haroldo, inde Willelmo comite Normanniae legitimo eam jure clamantibus. Et tunc quidem Haroldus vel favore impetrata vel vi extorta corona, regnum paulo minus totum obtinuit. Soli Northanhumbri magnum et gentile tumentes interim parere distulere; aquilonalem cervicositatem australi, ut dictitabant, mollitiei subjugare non dignati. Animabat eos ad tyrannidem, et insolentia sua ingentes eorum alebat spiritus Tostinus ejusdem 1750C regis frater, nec fortitudine degener, si ardens ingenium tranquillis studiis applicare maluisset. Qui postmodum in eadem provincia cum Haroldo rego Noreganorum, quem in suffragium asciverat, caesus poenas inconsultae animositatis pependit. Sed haec posterius. Tunc vero Haroldus eo profecturus, ut contumaciam eorum lenioribus curaret remediis, quandoquidem ferro frangere consilium non erat, sanctum virum secum adduxit. Sic enim fama sanctitatis ejus etiam ad abditissimas penetraverat gentes, ut nullam non arrogantiam molliturus crederetur. Nec vero citra opinionem rei fuit eventus. Namque illi populi ferro indomabiles, semper quiddam magnum a proavis spirantes, pro reverentia in jura Haroldi facile concesserunt. Et profecto perseverassent, 1750D nisi eos Tostinus, ut dixi, averteret. Sane licet esset pontifex bonus, mansuetus et lenis, non tamen ad improbos indulgebat blanditiis; sed vitia eorum arguens, minacibus infrendebat verbis. Sin id parum procederet, aperto eis praeconabatur vaticinio, quanto multandi essent supplicio. Nec facile unquam vel prudentem hominem conjectura, vel vatem prophetia fefellit. Multa et illo itinere et alias crebro praescita et praenuntiata sunt. Denique Haroldo palam testificatus est; quanto detrimento et sibi et Angliae foret, nisi nequitias morum correctum ire cogitaret. Vivebatur enim tunc pene ubique 1751A in Anglia perditis moribus; et pro pacis affluentia deliciarum fervebat luxus. Ille vitiosos, et praesertim eos qui crinem pascerent, insectari, quorum si qui sibi verticem supponerent, ipse suis manibus comam lascivientem secaret. Habebat ad hoc parvum cultellum, quo vel excrementa unguium vel sordes librorum purgare consueverat. Hoc caesariei libabat primitias, injungens per obedientiam, ut capillorum caeterorum series ad eamdem complanaretur concordiam. Si qui repugnandum putarent; eis palam exprobrare mollitiem, palam mala minari. Futurum ut qui erubescerent esse quod nati fuerant, qui aemularentur capillorum fluxu feminas, non plus quam feminae valerent ad defensandam patriam contra gentes transmarinas. Quod in adventu Normannorum eodem anno claruisse quis eat inficias? Quorum 1752A quoniam attigimus tempora, hic primo Libello statuatur meta. Ita enim concinnius fieri posse puto; si quid sanctissimus vir Anglorum tempore, quid Normannorum fecerit, enucleate digessero. Colemannus enim in episcopatus ejus electione decisionem primam fecit. Illud autem conscientiae vestrae, domini fratres, non celaverim, me nomina testium pene omnium suppressisse, ne vocabulorum barbaries delicati lectoris sauciaret aures. Nec minus alta verba, declamatiunculas quasdam, quas ille ab aliorum sanctorum gestis assumptas prona devotione inseruit. Sicut enim superius dixi; quisquis rem per se satis eminentem verbis exaltare molitur, ludit operam. Quinimo dum vult laudare, infamat potius et attenuat; quia videatur non posse niti argumento proprio, si fulciatur patrocinio alieno.




LIBER SECUNDUS.




CAPUT PRIMUM.


1751B

Interea Willelmus, Normanniae comes, Angliam veniens, congressusque praelio cum Haroldo, caede ipsius et Anglorum strage regnum ditioni suae asseruit. Ubi, sicut praefatus sum, claruit prophetiae veritas: quod tanta fuit miserorum provincialium imbecillitas, ut post primam pugnam nunquam communi umbone ad libertatem tentarint assurgere; quasi cum Haroldo robur omne deciderit patriae. Rex porro Willelmus nullo unquam sanctum virum affecit incommodo. Quinimo multo cum honore veritus, Patrem et venerabatur amore et dignabatur nomine. Wlstanus ergo benignitatem temporum nactus, multas Wigornensis Ecclesiae possessiones, quas vel olim Danorum impudentia vel nuper Aldredi 1751C archiepiscopi potentia eliminaverat, usibus debitis reformavit. Sic ei regis favebat dignatio; sic sanctitas rerum dominos ad se diligendum invitat. Sic religio aliis timendos ad sui reverentiam inclinat. Aldredo sane successit in Eboraco Thomas Bajocensis canonicus, litterarum scientia insignis, saeculari prudentia non ignobilis, morum compositione multis praeferendus, musica certe tunc temporis facile omnium primus. Contra hunc vir Domini Wlstanus quaestionem instituit de villis Ecclesiae suae; quas, ut praedictum est ab Aldredro pervasas 1752B nec unquam redditas ille quasi legitimo sibi defensitabat jure. Thomas e diverso non solum praedia non reddenda putabat, verum etiam seu quod novus Anglus esset, seu aliquorum susurro persuasus, Wigornensem Ecclesiam sui juris esse clamabat: Dominatum illius legitima successione sibi competere, antecessorum suorum fuisse. Eam causam magno egit impetu primo Angliae, mox etiam Lanfranco Cantuariensi archiespiscopo praesente apud Alexandrum papam Romae. Non tulit id Lanfrancus, qui privilegium Ecclesiae suae periclitari sciret, si taceret; sed ea respondit, quae magis justitia quam dolor imperavit. Tum papa, qui Lanfrancum utpote magistrum suum quondam gravaretur offendere, sed nec Thomam vellet premere, 1752C arbitrii a se removens invidiam, causae cognitionem in concilium Angliae trajecit. Magno ergo conflictu et procerum Angliae conventu res acta. Assistebat Thomae Odo, immane quantum opulentus, et qui divitiis certaret cum rege quem contingebat sanguine: frater enim ejus erat uterinus, comes Cantiae, Bajocarum episcopus. Hunc comitabatur universitas magnatum, pars pretio redempta, pars adulationibus depravata. Solus Lanfrancus partes tutabatur justitiae. Nam et rex in favorem fratris vergebat pronus; quanquam nonnihil in ejus 1753A animo pondererat Lanfrancus. Quid plura? Consistunt partes, ventilatur causa. Egreditur Thomas cum suis; quid opponeret, quid oppositis responderet, compositurus. Wlstanus interim indulgebat sopori, dulci quiete membra confotus. Alter reversus multo sensuum acumine, multo verborum flumine dixit: « Ille a sociis expergefactus, psalmos ore, preces corde ingeminat. » Tandem jussus exire, ut strictiori consilio responsum poliret, cum paucis egressis Horam nonam incoepit et percantavit. Illis porro referentibus ut alia magis quam Psalmos curaret, et id propter quod venerat expediret, respondit: « Stulti, nescitis quod Dominus dixit: Dum steteritis ante reges et praesides, nolite cogitare quomodo aut quid loquamini. Dabitur enim vobis in illa hora quid 1753B loquamini.1 Ipse idem creator Dominus Jesus Christus, qui hoc dixit, potest mihi hodie sermonem conferre, quo causae meae rectitudinem defendam, et illorum fortitudinem destruam. » Praeclarum plane dictum hominis. Habebat tunc in manibus Vitas beatorum pontificum Dunstani et Oswaldi, qui ambo quondam diversis temporibus Wigorniae praesederant; quorum ut imitabatur vitam, sic tuebatur sententiam. Et mira prorsus oculorum fidei perspicacia! illos se coram profitebatur cernere, quos causae non dubitabat assistere. Ita ingressus, causam non difficulter obtinuit. Siquidem interroganti regi quid in suo invenisset consilio, cum respondisset: « Consilium meum in vobis 1753C est: » continuo ille (cor quippe regis in manu Dei) edictum adnitente Lanfranco proposuit, episcopum Wigorniensem Cantuariensi archiepisco subjectum esse debere, nihil in illum juris Eboracensi competere. Quinetiam duodecim villas, quas Aldredus usque ad diem mortis suis assignaverat commodis, indulsit Wigornensi Ecclesiae: regia sane liberalitate archiepiscopo data praediorum compensatione. Cumulavit miraculum; quod in eodem consilio, apud Pedridan habito, episcopatus ei Cestrensis a Lanfranco archiepiscopo visitatio commissa est. Ea enim provincia, quae tres habet pagos, Cestrensem, Crobernensem, Tefordensem, erat adhuc propter longinquitatem Normannis inaccessa, et propter barbariem impacata. Ea res diu fuit sermonis materia 1753D hominibus, affluentiam in eo Dei gratiae mirantibus. Duos enim episcopatus decedens concilio reportabat, qui unum quasi amissurus venerat. Hujus narrationis Colemannus testem citat Walchelinum Wintoniensem episcopum, in virtutibus tunc temporis Lanfranco, sed longo intervallo, proximum. Eum siquidem plus quam semel narrantem audivi, quomodo vir sanctus pene solus tot optimatibus, et ipsis magno climatis acumine, obnitentibus victor abierit.







1. Marc. XIII, 9




CAPUT II.


 Sed haec hactenus. Nunc ad enarranda quaedam, 1754A quae per Wlstanum Christus ostendit, miracula, velificante Spiritu sancto in altum laxemus carbasa. Propheticae sanctitatis ejus multa fuere indicia, quorum vel duo perstrinxisse suffecerit. Aldwynus quidam, habitu monachus, litterarum expers, cum congregationem religionis apud Malvernum adoriri conatus esset, post aliquot annos immensitate laboris deterritus, coepto desistere cogitabat. Sed, quia praeter conscientiam Patri dioecesi ejus discedere temerarium esset, eo adito difficultatem rei et tenuitatem pecuniae sanctitati ejus apploravit. Velle se Jerosolymam iter moliri; ut si alios nequieret, saltem se ipsum Dei servitio manciparet. Non, ait pontifex, crede mihi (hoc enim solemni juramento utebatur), quia si scires quantam 1754B religionem Deus in illo loco futuram praevidit, multum gauderes. Perstitit ille, hoc nisus oraculo, et veritatem vaticinii, sicut hodieque videtur, exsecutus est sudore proprio




CAPUT III.


Non est dissimile quod sequitur. Occasionem, ut dixi, visitandi Cestrensem episcopatum nactus, crebroque per Scrobesberiam transiens, in oratorio S. Petri tunc illius urbis minimo frequentes orationum protelabat excubias. Mirantibus urbicis et causam sedulo percunctantibus, cur posthabita quam S. Mariam nominabant ecclesia, illud oratorium suis nobilitaret precibus; respondisse constat episcopum: « Crede mihi; hoc oratorium, quod modo vilipenditis; erit in posterum locus 1754C gloriosissimus totius Scrobesbiriae, et gaudium omnis provinciae; eumque et diligetis vivi, et ibi jacebitis mortui. » Haec ille dixit tunc; sed rem non infra promissum impletam esse nunc est celebratius quam ut necesse sit ad hoc inculcandum nostrum spatiari stylum.




CAP. IV. 


 Miraculum de muliere Eveshamensi, quam Wlstanus adementia liberavit.—Vide Capgravium, f. 332. 




CAP. V. 


 Miraculum de daemone ex rustico Glocestrensi ejecto.—Vide Capgravium ibidem. 




CAP. VI. 


 Miraculum de servo suo daemoniaco ad sanam mentem reducto. 




CAP. VII. 


 Miraculum de paupere Cantiano cui morbum regium Kemoseyae sanavit. Vide Capgravium ibidem. 




CAP. VIII. 


 Miraculum de discrimine incendii Wicumbae evaso. 

 1754DCAP. IX. Quomodo ecclesiam Wicumbae ab oppidano Spurt Lunser dicto aedificatam, concedente id Remigio Lincolniensi episcopo, dedicarit, et viri pedissequam ab iniquo morbo liberaverit 




CAP. X. 


 De caeco Wigorniensi luce donato. 




CAP. XI. 


 Quomodo Gunildi sanctimoniali Willoniensi, regis Haroldi filiae, oculos morbidos sanaverit. Capgravius rem narrat f. 332. 




CAPUT XII.


Rex Widelmus consuetudinem induxerat, quam successores aliquandiu tritam postmodum consenescere permisere. Ea erat, ut ter in anno cuncti optimates ad curiam convenirent, de necessariis regni tractaturi, simulque visuri regis insigne 1755A quomodo iret gemmato fastigiatus diademate. Loca et tempora curiae dicere non est praesentis materiae. Hujus igitur moris necessitate vir sanctus astrictus, Wintoniam ante Pascha ire maturabat. Jacebat in semita homo natalibus Francus, quem interna viscerum exagitabant tormenta, etc. Succedit narratio sanitatis a Wlstano datae. 




CAP. XIII. 


 Miraculum de Segilde matrona ab arthritide liberata per Wlstani litteras. 




CAPUT XIV.


Semper tota vita curam corporis illi posthabuit rebus, quibus conciperet terrenorum fastidium, quibus hauriret appetitum coelestium. Quandocunque dioeceses circumiret, nunquam sine missa, sine sermone populum dimitteret; id crebro et 1755B diligenter faceret. Nunquam victui die indulsit, quoadusque quanticunque numeri pueros undecunque advectos consignasset. Hoc a primo solis ortu ad lucem occiduam actitabat, non solum diebus hibernis sed et solibus aestivis. Saepe illum duo millia ut parum, saepe tria quod excurrit, uno die confirmasse non perfunctoriis testibus approbatur. Hoc non modo in juventute, cum et virilis aetas et ipsa benefaciendi voluptas ad laborem vocaret, verum etiam cum jam gemmea canities nive caput aspergeret, et ipse tenui valetudine vix corporis viribus animum sequeretur. Stupori erat omnibus; quod octo plerumque clericis qui chrismatorium ferrent invicem fatigationi succumbentibus, ipse indefessus persisteret. Fallebat nimirum 1755C tantos labores amor Dei. Sequitur narratio de calumniatore Wlstani a daemone correpto, et Wlstani prece sanato. 




CAP. XV. 


 Quomodo Glocestriam accitus a Serlone abbate ad dedicandam ecclesiam, plures inimicitias dissolverit, edito in renuentes terribili divinae ultionis exemplo.—Rem narrat Willelmus libro IV De gestis pontif. Angl. f. 160. 




CAP. XVI. 


 Quomodo pacem praedicandi munus Wlstanus Colemanno delegarit, magni pendens in eo munditiam vitae, praestantiam personae, profusam facundiam, litterarum peritiam: et de contemptore sermonum Colemanni coelitus punito. 




CAP. XVII. 


 De arbore quae a Wlstano maledicta exaruit.—Vide Capg. f. 333. 




CAP. XVIII. 


 De contumelia Wlstano illata, et ultione divinitus secuta. 




CAP. XIX. 


 De ope nautis periclitantibus a Wlstano lata.—Vide Capg. f. 333. 




CAPUT XX.


1755D

Vicus est maritimus Brichstou dictus, a quo recto 1756A cursu in Hiberniam transmittitur, ideoque illius terrae barbariei accommodus. Hujus indigenae cum caeteris ex Anglia causa mercimonii saepe in Hiberniam adnavigant. Ab his Wlstanus morem vetustissimum sustulit, qui sic animis eorum occalluerat, ut nec Dei amor nec regis Willelmi hactenus eum abolore potuissent. Homines enim ex omni Anglia coemptos majoris spe quaestus in Hiberniam distrahebant; ancillasque prius ludibrio lecti habitas jamque praegnantes venum proponebant. Videres et gemeres concatenatos funibus miserorum ordines et utriusque sexus adolescentes, qui liberali forma, aetate integra barbaris miserationi essent, quotidie prostitui, quotidie venditari. Facinus exsecrandum, dedecus miserabile, nec belluini affectus memores 1756B homines, necessitudines suas, ipsum postremo sanguinem suum servituti addicere. Hunc tam inveteratum morem et a proavis in nepotes transfusum Wlstanus, ut dixi, paulatim delevit. Sciens enim cervicositatem eorum non facile flecti, saepe circa eos duobus mensibus, saepe tribus mansitabat; omni Dominica eo veniens, et divinae praedicationis semina spargens. Quae adeo per intervalla temporum apud eos convaluere, ut non solum renuntiarent vitio, sed ad idem faciendum caeteris per Angliam essent exemplo. Denique unum ex suo numero, qui pertinacius obviaret praeceptis episcopi, vico ejectum, mox luminibus orbavere. In qua re devotionem laudo, sed factum improbo; quamvis 1756C semel vitiatis agrestium animis nulla queat obsistere vis rationis.




CAPUT XXI.


Legatione Willelmi regis et Thomae archiepiscopi semel ad Eboracum ante Pascha proficiscens, ut ibi chrisma benediceret, Snotingaham venit. Ibi sanctitas ejus uxori vicecomitis dubitanti miraculo comprobata est. 




CAPUT XXII.


Sewius quidam, non mediocrium divitiarum homo, in sua villa Readeclivae fecerat ecclesiam. Eam a sancto dedicari religiosis votis inaestuans, archiepiscopo, cujus erat dioecesis, petierat licentiam et impetraverat. Ibi Wlstanus pacem cum paupere 1756D quodam ineundam opulento presbytero incassum suadens, interitum homini denuntiavit funestum, qui et brevi secutus est. 




LIBER TERTIUS.




CAPUT PRIMUM.


1755D

Hactenus et dixi et dixisse juvat miracula, pauca sane, sed quae sufficiant ad documentum sanctitatis Wlstani; nunc interiorem ejus vitam et mores dicere aggrediar. Primoque de corporis qualitate dicendum. Statura fuit temperata, maximis cedens, minimos supergrediens, omnium membrorum aequalitate 1756D compositus. Congruebat habitudini corporis serenitas mentis, ut quemvis ad reverentiam sui alliceret. Valetudinis prosperrimae, quam et ipse modestia cibi et nulla indulgentia somni adjuvabat. Indumenta ejus lectisternia, calceamenta moderata, nec arrogantis pretii, nec abjectae vilitatis. Vitabatur in utroque factus, quia et in sortibus luctuosis potest 1757A esse jactantia. Pronius tamen ad id quod esset humile vergebat: ut totum deesset pompae, et nihil desideraretur gratiae. Ita semper omnis ostentationis refugus, in cunctis divitiis agninis tantum amiciebatur pellibus. Unde quadam vice a Gaufrido Constantiensi episcopo benigne reprehensus, facetissimis hominem respersit salibus. Cum enim interrogasset, cur agninas pelles haberet, qui sabelinas, vel castorinas, vel vulpinas habere posset et deberet, eleganter respondit: « Eum et homines prudentiae saecularis gnaros vursutorum animalium pellibus uti debere; se nullius tergiversationis conscium pelliculis agninis contentum esse. » Cumque ille instaret, referretque ut vel saltem cattos indueret: « Crede mihi, respondit Wlstanus, saepius cantatur Agnus 1757B Dei quam cattus Dei. » Haec verba Gaufridi risus excepit admodum delectati, quod ipse posset illudi, nec alter posset inflecti.




CAPUT II.


Excepto si quando cum monachis reficeretur, semper in regia, considentibus militibus, palam convivabatur. Indecens enim et illiberale testabatur esse; si clam obsonaretur, domesticis interim mussitantibus. Quanquam nunquam post religionis habitum, nec ante aliquot annos, unctioribus cibis corpus curaverit, sed semper sagimini, semper carnibus praeterquam piscium velefecerit. Quem morem qua sibi occasione indixerit, non abs re fuerit, si altius repetam. Brihtegus, ut praemissum est, episcopus, eum a primis ordinibus in presbyteratum 1757C promoverat, promotoque ecclesiam villae, quae Havekesberia dicitur, delegaverat. Erat tum ille primae lanuginis ephebus; nec tamen ut investis aevi homo saeculi luxibus consumebat operam. Inter haec nondum ab esculentis dapibus abhorrens, jussit quadam die aucam coqui. Ales vero veru infixus torrebatur sedulo delicato pueri familiaris artificio. Distillabat ignea vi expressus arvinae liquor; fuerat enim de altilibus aucis lectissima. Pars ministrorum prunas suggerere, pars condimentum molere, omnes in nidorem prurire, voluptatemque verbis dissimulare non posse. His captus presbyter ipse quoque in delectationem animum resolverat, spe aucam praelibans. Jamque pene mensa posita, importuna 1757D sed necessaria causa exstitit; quae ipsum et praepositum cibi extorres domo extrusit. Ita inanis discedens, momentaneae voluptatis culpam arguebat animo. Miseram carnem ad tanta instigari: delectationem effluere, peccatum manere. Carnem non . . . . . Deesse videtur in codice folium integrum. Rem narrat Willelmus libro IV, De gestis pontif. Angl., f. 159..




CAPUT III.


 . . . . . ris vigilantiorem deprehendisset. Quorum unus Edricus nomine, quem et ego novi, quadam nocte cantanti consedit. Sed cum ille nihil solitipensi praetermittere vellet, pertaesus morarum monachus 1758A manu etiam episcopo, ut desineret, significare praesumpsit. Quo somnolentiam ejus nutu arguente, resedit invitus, perstititoscitabundus. Mox cum se cubitum collocasset, magna vi per visum concussus, flagris quinetiam caesus, inconsultae temeritatis poenas dedit. Postremo data fide, quod nunquam ulterius bonum hominem a bono deterreret, vel impediret opere, tam horrificae visionis periculo solutus est. 




CAPUT IV.


Matutinas semper in ecclesia cantitabat, quantocunque spatio dispararetur ab hospitio. Illuc ibatur, ningeret, plueret, quaecunque porro incommoditas aeris esset. Si luto via sorderet, nihil minus. Si crassitudo tenebrarum coelum subtexeret, nihilo segnius cunctabatur ille omnem difficultatem itineris; 1758B dummodo veniret ad ecclesiam, ut non falso posset dicere Deo: Domine, dilexi decorem domus tuae.1 Hac consuetudine quam quadam vice ante Natale Domini curiam proficiscens, apud Merlave villam hospitium accepisset, dixit suis mane se ad ecclesiam iturum. Ea longe aberat; simul et lutosa via quemlibet etiam die ambulantem deterreret. Praeterea ninguidus imber vel nix pluvialis, utroque enim modo saeviebat aer, impedimento essent. Haec clericis obtendentibus, ille perstitit in sententia, nec dejici potuit: velle se ad ecclesiam ire, uno saltem vel etiam nullo comite; tantum monstraretur sibi via, ne incerto erraret tramite. Ita votis episcopi contra se fluentibus, cessit clericorum improbitas, iracundiamque silentio 1758C frenavit. Quorum Frewinus mente praeruptior, manu domini apprehensa geminavit culpam, ducendo eum qua palus undosior, qua via praeruptier esset. Ille luto ad genua immersus, uno etiam calceo privatus, interim dissimulavit injuriam. Eo enim clericalis procedebat intentio, ut et tunc episcopum coepti pigeret, et postmodum consiliis suis accederet. Jam vero multo die, artubus gelante rigore praemortuis, ad diversorium regressus, tum vero et suum incommodum et clerici delictum aperuit. Praecepit etiam, ut quaereretur calceus, et nullo convitio in contumacem invectus, sed atrocitatem facti vultus hilaritate attenuans. Erat enim pontifex magnae tolerantiae; qua ita mentem armaverat, ut nulla eum 1758D illusio turbaret, nullum incommodum in peccatum concuteret. Nam plerumque quidam eum vel aperte obuncabant verbis vel occulte vellicabant ludibriis. Sed ipse adversus haec et extrinsecus a saeculo venientia sic stabat intrepidus, ut sequeretur animo, non tamen caderet verbo. Nec tamen ei hanc laudem arrogare volo, quam affirmare non valeo, ut nec animo moveretur. Affectiones enim animi nulla unquam religio delere potuit vel poterit; quas, etsi valet ad horam compescere, non valet in aeternum auferre.

CAPUT V.


Missas quotidie ad minus duas audire, ad utramque 1759A oblationem suam non negligere, ipse tertiam cantare. Si quo equitandum esset, ascenso animali continuo Psalterium incipere, nec pausam nisi ad finem facere. Adjungebantur Litaniae cum Collectis pluribus, et Vigiliae cum Vesperis pro animabus. Tum si via protelaretur, ad sufficientiam horarum repetebatur Psalterium. Adequitabant clerici et monachi vel seriem versuum excepturi, vel adminiculaturi memoriae, si quando videretur titubare. Hoc ideo ut dediscerent inanes fabulas, quae potissimum se viantibus ingerunt. Cubicularius praesto habebat marsupium, quod esset omnium egentium aerarium. Nemo enim unquam ingemuit repulsam, qui a Wlstano mendicavit eleemosynam. Jam vero via permensa, cum ventum esset ad hospitium, non 1759B ante ut supra dixi, quietis intraret cameram, quam cum precibus salutasset ecclesiam. Ipsas porro domos totius diversorii jubebat lustrari a presbytero cum aqua benedicta et crucis vexillo. Sic fugarentur adversa; sic introducerentur secunda.




CAPUT VI.


Semper orabat aut praedicabat verbo, si vacaret. Sin minus, mente affixus coelo inhiabat Deo. Jaceret, staret, ambularet, sederet; semper in ore psalmus, semper in corde Christus. Quid quod etiam dormiens corpore, vigilabat oratione? Si quando nimio precum labore defatigatus quieti membra composuisset, cedebat quidem naturae ut dormiret; sed vel per se vel pulsante alio experrectus psalmum inchoabat: Conserva me, Domine,1 1759C vel: Diligam te, Domine;2 vel caetera hujusmodi quae orationem sonarent. Aestivis diebus post prandium plerumque indulgebat lecto; sed (quod mirum quis dixerit) non poterat in somnum resolvi, nisi aliquo coram legente inductus. Si lector munus exerceret suum, videbatur dormitare: altero cessante, confestim abrumpebat soporem. Legebantur enim ante ipsum Sanctorum Vitae et scripturae aedificatoriae. Vere pronunties vitam hominis fuisse quasi quoddam coeleste speculum; ex quo totius sanctimoniae resultaret simulacrum: fuisse quasi divinae voluptatis speculam, quod conduceret religioni, quod responderet saluti, quod postremo conquadraret decori.

CAPUT VII.


1759D

Homines ad confessionem peccatorum venientes jucunde suscipiebat, benigne refovebat; confitentes gratissima humanitate audiens, non arroganti gestu fastidiens. Lacrymabiliter condescendens illorum delictis, non resiliens sicut inauditis. Quae res effecerat ex tota venientes Anglia, ea quae nulli alii crederent, illi confiteri non erubescerent. Non pudebat ergo illi duntaxat dicere, quod pigebat fecisse. Ipse quoque parem in confitentes refundebat gratiam, sedulo ne desperarent admonendo, qualiter peccata caverent, qualiter commissa diluerent instruendo. Nec illud minori, nescio an majori, praedicatione dignius, quod eos semper familiariores in posterum haberet, quorum peccata et poenitentias nosset.




CAPUT VIII.


1760A

Egentium curam maxima componens diligentia, ante se illos sedilibus gregatim disponebat, affluenter quaeque necessaria impertiens. Filii divitum curiae suae mancipati officio, dapes epulanti pro more inferebant. Eis salutaria sedulo infundebat monita, arrogantiam non habere, humilitatem induere: in primis munditiam carnis non laedere, ne impulsu aetatis lubrico foedarent corpus in voluptatum volutabro. Eosdemque cogebat genibus flexis, pauperibus mensam et cibos apponere, et pro disciplina ministrantium aquam manibus infundere. Si quis eorum conscientiam alti sanguinis spirans vel vultu superbiam proderet, contumacem arguebat. Alia esse in quibus mallet offendi, quam pauperem vel 1760B nutu contristari. Dominicum mandatum observandum, ut serviatur egenis, etc. His et talibus pius doctor quamlibet rudium animorum decoquebat insolentiam, ut maturescerent egenis exhibere reverentiam. Sane pueros elegantis formae dignanter sacrarum manuum tactu et osculis demulcens, amplectebatur in eis divinae compositionis gratiam; materiamque boni ex decore lineamentorum eliciebat, dictitans subinde. Quam pulcher est Creator qui tam pulchras creaturas facit?




CAPUT IX.


In singulis villis suis singulas habebat aediculas; in quibus se objectis repagulis a mane post missam includebat; ibique solitudinem nactus, liberos in 1760C contemptum mundi et speculationem Dei librabat mentis obtutus. Nec erat qui meditantem interpellaret, nisi cum clericus pulsatione ostii tempus prandii vel horarum nuntiaret. Eratque hoc claustrum inter cameram et privatam domum, domesticis tantum consciis, ne videretur esse ostentator religionis. Hac se cohibebat inter homines sollicitudine semper quidem, sed maxime tempore Quadragesimae, ut hoc modo furaretur corpusculo, quod toto fugitabat animo. Erat enim, ut venerabilis prior Wigornensis Nicolaus mihi dixit, non solum orator multiplex, sed etiam diligens. Deniqui cum ad versum psalmi veniret, quo affectum in Deum suscitare posset, utpote: Inclina, Domine, 1760D aurem tuam, et exaudi me; quoniam inops et pauper sum ego;1 hunc, inquam, et alios ejusmodi bis terque repetens, erectis in coelum oculis ingeminabat. Diligentiam quinetiam orandi, sicut idem prior auctor est, non solum in se, sed et in suis diligenter observabat. Transgressiones autem suorum et tolerabat opportune, et arguebat pro tempore. Denique, si quem monachorum videret matutinae synaxi deesse, quamvis tunc dissimularet, caeteris post officium somno cedentibus, neglecto rem leniter suscitans debitum implere cogebat, ipse vice ministri cantanti respondens: Quid hoc mirabilius homine, etc. De Nicolao sane reverendissimo plura libet dicere, si prius quae de moribus Wlstani habeo in manibus, potuero explicare.

CAPUT X.


1761A

Dioecesin suam, ut supra tetigi, sollicite peragrabat; nihil quod sui intererat officii praetermittens. Id ut commodius fieret, semel in anno metam ponebat valetudini suae occurrentiumque fatigationi prospiciens. Per totum enim episcopatum, praecedente archidiaconorum admonitione, tantum vulgus ejus se infundebat occursui, ut nequiret numerari. Quorum dum infirmitatibus servire cogeretur, erat quidem res ponderis et gravedinis, sed emicabat animus sublevator oneris et victor laboris. Per totam parochiam in sui juris praediis ecclesias struebat; in alienis ut struerentur instabat. Apud Westbiri ex antiquo ecclesia fuerat; sed tunc semiruta et semitecta remedium desiderabat. 1761B Eum ille reparavit in solidum, fastigiavit in summum, parietes caemento, tectum plumbo reficiens: delegatisque villarum et decimarum redditibus librisque officialibus, solemni dono Wigornensi Ecclesiae dedit, ibique monachis positis Colemannum toties dictum praefecit.

Verumtamen, cum esset in divinis domibus apparandis, ut ita dixi, solers et diligens, in saecularibus esse propemodum videbatur hebes et negligens. Nusquam enim in villis suis aulas, nusquam triclinia fecit. Nimirum qui non solum in istis forensibus, sed etiam in ecclesiis operosa gravaretur architectura. Magis enim deputabat talia humanae pompae et jactantiae, quam divinae voluntati et gratiae. Quod Nicolaus dicebat eo die potuisse videri, quo 1761C vetustam ecclesiam Wigorniae fecit detegi. Stabat ipse in coemeterio tacitus, et subinde congemiscens. Scaturibat quippe in animo ejus cogitatio; quae ingentem imbrem lacrymarum ferens, tandem erupit: « Nos, inquit, miseri, sanctorum destruimus opera, pompatice putantes nos facere meliora. Quanto praestantior nobis S. Oswaldus, qui hanc fecit ecclesiam? Quot sancti viri religiosi in ea Deo servierunt? » Et licet astantes referrent non debere illum tristari, sed potius laetari, quem Deus ad hanc servasset gratiam ut sic videret magnificari ecclesiam: in lacrymarum proposito tenax fuit. Nec desunt qui dicant praedixisse illum ecclesiae novae incendium, quo subsequentibus conflagrata est annis. Sed non placuit pro vero praesumere, quod 1761D discrepat. Tunc autem et novam ecclesiam perfecit; 1762A nec facile invenias ornamentum, quod eam non decoraverit. Ita erat in singulis mirabilis, et in omnibus singularis. Quocirca ut magnificentiae nihil deesset, LXXII marcas argenti scrinio innexuit; in quo beatissimi Oswaldi praedecessoris sui exuvias simulque multorum sanctorum locavit. Ea res multorum populi et episcopi Roberti et abbatum frequentia VIII Idus Octobris facta; quo die translatio praedicti sancti, ejusdemque Octava reliquiarum omnium loci memoria fieri annuatim jussa. Hoc ideo excogitatum, quia depositio sancti quae in Quadragesima est, non ita commode fieri potest. Sciat porro lector id quondam scrinium a B. Oswaldo factum, sed a Wlstano ampliatum. 




CAPUT XI.


 1762BIn animarum fidelium auxilium maxima tenebatur miseratione, ut etiam temeritatem per coemeteria equitantium perpetuo compesceret edicto. Multa ibi sanctorum jacere corpora; quorum animabus, quae apud Deum sunt, debeatur reverentia. Verumtamen parum hac profecit industria; quia nihilominus hodie sanctorum calcatur reverentia. Quandocunque et ubicunque, ut superius dixi, alicujus audiret obitum, statim Pater noster praesentibus indicto, ipse tres psalmos: Laudate Dominum omnes gentes;1 De profundis;2 Laudate Dominum in sanctis;3 cum precibus dicebat. In oratione pro anima deposita, fiebat defuncto, si tempus sineret, sermo brevis et perfunctorius, vel longus 1762C et necessarius. Missam pro mortuis nullo non die cantari faciebat, praeter Dominicas et majora solemnia. Remittebat enim festivitati, quod pietati debebat, ut tanto magis augeret veniam, quanto minus urgeret causam. Erat ergo dulcedinis, quod caeteris diebus orabat, amplissimae spei, quod in Dominicis cessabat. Neutro eum autem Dominus fraudaret, quoniam arridebat Domini clementia, ubi plaudebat servi confidentia.







1. Psal. CXVI, 1



2. Psal. CXXIX, 1



3. Psal. CL. 1




CAPUT XII.


Labem impudicitiae oderat, integritati favebat in omnibus, et maxime sacrati ordinis hominibus, quorum si quempiam castitati comperiisset deditum, familiarum eum partium facere, et ut filium diligere. Uxoratos presbyteros omnes uno convenit 1762D edicto, aut libidini aut ecclesiis renuntiandum 1763A pronuntians. Si castimoniam amarent, manerent cum gratia, si voluptati servirent, exirent cum injuria. Fueruntque nonnulli, qui ecclesiis quam mulierculis carere mallent. Quorum aliquos vagabundos fames absumpsit, aliquos res familiaris aliunde quaesita, in extremum tutata, non destituit. Pauci, quos sanior regebat ratio, abdicatis illicitis praeclaro in ecclesiis suis consenuere otio. Quare antistes cavens in posterum, nullum ulterius promovit ad presbyterum, qui non de castitate servanda daret sacramentum.




CAPUT XIII.


Humilitatis ejus ubique maximae inter monachos multa fuere indicia. Quando erat Wigorniae, missam majorem quotidie fere dicebat, officio ultroneo 1763B saepius quam ab illo cujus septimana esset rogatus. Fertur enim solitum dicere, quod tamen fide Nicolai dixerim: Monachum se loci esse, septimanam ut caeteros Ecclesiae debere, ideoque quod suo explere nequiret ordine, suppleret pro Adventus tempore. Collationi semper interesse, deinde in ecclesia confessione facta et benedictione data, redire ad sua. Summo diluculo caeteris quiescentibus in ecclesiam se matutinus agebat, ubi si aliquis fratrum, ut fit plerumque, missam dicere volens, non haberet adjutoris solatium, ipse incunctanter ministri subibat officium. Ipse in pueris et caeteris, quos perperam vestitos vidisset, dignanter acolinis pendulos componebat sinus, rugasque dissidentes redigebat in seriem.




CAPUT XIV.


1763C

Asserentibus quibusdam, quod tam dilecta [ f. dejecta] humilitas citra episcopalem dignitatem esset, respondebat: Qui major est vestrum, erit minister vester.1 Ego sum episcopus vester et magister, ideoque debeo esse vestrum omnium minister secundum Domini praeceptum. Nec enim unquam ad voluntatis suae supinabatur arbitrium; in omnibus Dei praeceptis obsecundans. Moribus gratissimus, nulla acerbitate cohabitantes offendens, nulla ingratitudine obsequentes confundens. Saepe suis usibus aptata retrahens, dummodo suorum commoditatibus consuleret, faceret, diceret omnia, quae ad officium spectarent suum. Hoc non solum exhibebat Wigorniae, sed ubicunque in dioecesi 1763D sua peteretur venire ad coenobia. Nec enim petentes dura fronte suspendere, vel morarum ambagibus adventum suum excusare solebat. Quandocunque ei confirmandi pueri nuntiarentur, ut ante dixi: statim petitionibus nuntiantium assurgebat. Si vigilaret, rejectis quae habebat in manibus, si dormiret, continuo somno excussus. Erant tunc temporis altaria lignea jam inde a priscis diebus in Anglia. Ea ille per dioecesim demolitus, ex lapidibus compaginavit alia. Unde fiebat ut nonnunquam uno die duo in aliqua villa, secundoque et tertio alias profectus totidem, dedicaret altaria. Ita impigre quocunque vocabatur aderat, ut non eum migrare sed volare crederes. Quo tempore miraculum, 1764A quod ea fecit occasione, non patiar obduci silentio







1. Matth. XX, 26




CAP. XV. 


 Miraculum de hydromeli Wlstani meritis multiplicato in convivio post dedicationem ecclesiae ab Egelrico archidiacono constructae. 




CAPUT XVI.


Res admonere videtur, ut quia de potu sermo se intulit, dicam quid monstri cuidam accidit, qui contra vetitum ejus potavit. Habebat ipse in curia sua milites multos: non quo voluptati esset, aut ejus blandiretur animo frequens servientium multitudo. Nec enim in corde parturiebat jactantiam, si haberet multorum obsequelam; sed rex Willelmus ita fieri praeceperat, quod sereretur rumor in vulgus Danos adventare et jamjamque adfore. 1764B Nec a vero deviabat opinio, venissentque procul dubio, nisi aliae res intercessissent. Causam minarum et obicem impedimentorum in Gestis regum Anglorum1 exposui; quae ibi, si quis volet, amicus lector inveniet. Quocirca, ut coeperam dicere, rex timore percitus, coacto concilio, quid opus esset facto, in medium consuluit. Omnium fuit sententia Lanfranco auctore, curias magnatum militibus muniendas, ut si forte res exigeret communi umbone rempublicam et privatas fortunas omnes contra barbaros tuerentur. Ideo episcopus plures retentans, affluentibus mulcebat stipendiis, et delicatis saturabat obsoniis. Sequitur narratio, quomodo Nicolaus posthabito Wlstani mandato potans, noctu a daemone sit lacessitus. 







1. lib. III




CAPUT XVII.


1764C

Sane ut occasione magistri etiam venerabilis discipuli memoria eat in paginas nostras, Nicolaus clarissimae progeniei quantum ad Anglos fuit. Parentes ejus sanctum virum magna coluerunt reverentia; multis commodis amicitiam ejus pignorati. Puerum, baptizavit ipse; litterisque nobiliter instructum, continuo ut aetas tulit, semper ad latus habuit. Mox ut plena informationis perfectio in eum conflueret, Cantiam misit, sub disciplina Lanfranci aliquandiu militaturum. Idemque postea tempore Tiulfi episcopi factus prior multa in brevi experimenta industriae dedit. Idque quod magis conducibile arbitror, hic litteras habitatoribus loci vel doctrina 1764D infudit, vel exemplo inculcavit, ut summis ecclesiis Angliae, etsi cedant numero, non vincantur studio. Porro Nicolaus Wlstani dicta et facta referre voluptati habebat; in hoc fortasse culpandus, quod vitam ejus stylo non commisit. Nullus enim eam memoriae mandare posset veracius, quam nemo ipso nosset praesentius. Denique verba ejus, etiam quae fortuitu effunderet, nunquam fere pondere caruisse dicebat: ut istud. Demulcebat paterna benignitate caput ipsius, cui jam refugis a fronte capillis damnosa caesaries erat. Tunc ephebus alludens episcopo. « Pulchre, inquit, servas capillos meos, qui omnes effugiunt.—Non, respondit ille, crede mihi, quandiu vixero, calvus eris. » Nec minus dicto fuit. 1765A Sed ipsa pene septimana qua spiritus Wlstani reliquit terras, quidquid reliquum erat capillorum in fronte Nicolai, effluxit in auras.




CAPUT XVIII.


Omni die in Quadragesima, ut ante dictum lector recolit, pauperibus post ablutionem pedum et manum stipem impendebat cibariam. Idque libentius noctibus quam diebus, vitans videlicet judicia hominum, quae in utramvis partem amore labuntur aut odio. Ubi si inter alios assedisset aliquis, quem morbus occupasset regius, illius vero pedes pressare tenacius, osculari dulcius, oculos porro in ipsis figere ulceribus. Jam vero in coena Domini totam diem perinde ac noctem succedentibus invicem sibi pietatem officiis exigebat. Et licet semper esset in Dei 1765B cultum suspensus, illo tamen die maxime curabat ne quid saeculare suis irreperet actibus. Post matutinas cum monachis in majori cantatas ecclesia in cubiculum regressus, aquam calidam cum manutergiis inveniebat paratam ab officialibus, quorum id erat munus. Ibi multis pauperibus, ut dixi, dilutis omnium etiam vestimentorum indulgebat compendium; manu sua ipse charitatem ministrans. Tum ad momentaneam quietem membris compositis, ministri totam aulam implebant pauperibus, quantum densatis agminibus, quantum confertis ordinibus sedere poterat. His omnibus cum Pater calceos et victum manu praebuisset sua, si ei diceretur: « Domine, modo requiesce, bene fecisti, » respondebat: 1765C « Parum feci; sed voluntatem habeo praeceptum Domini mei faciendi. » Inde secedebat in ecclesiam; totaque die usque ad nonam mundanorum refugus coelum anhelabat. Sequebatur poenitentium reconciliatio, missae celebritas, chrismatis benedictio. Quae omnia quamvis Colemannus magno verborum circuitu egerit, mihi praetermittere consilium fuit: propterea quod non episcopale officium designare, sed vitam ejus describere susceperim. Quid enim ad rem ea dicere, quae et alii faciunt, nec aliter quam in libris continetur facere possunt? Illud sane praetereundum non opinor, aspectum ejus ita fuisse poenitentibus gratiosum, ut cum eum conspicarentur oculo, Dei angelum imaginarentur animo. Eo die cum reconciliatis comedere, post coenam monachis 1765D omnibus pedes abluere, pocula cum osculis ministrare, solitum accepimus; sic a media nocte usque ad profundum alterius noctis crepusculum mundo se subtrahere consuetum.




CAPUT XIX.


Anno ante obitum suum proximo tanta in Coena Domini officium istud curavit efficacia, ut superiorum annorum nihil fuisse putaretur diligentia. Praesagiebat profecto illud se facturum ultimo, cunctosque ministros sollicitudinis percellebat miraculo. Indixerat singulis praepositis ut ex singulis villis praeberent unius hominis vestimenta omnia, decem nominum calceos, centum hominum victum. Eadem 1766A etiam cubiculariis nundinanda praeceperat, ut quod minus haberent praedia, suppleret curia. Ter ea die impleta est aula egenis sic constipatis, ut vix aegreque quisquam progredi posset, adeo cunctos aditus occluserant agmina longa serie, et confusa haerentia. Fremebat domus magno tumultu, abluebantque monachi et clerici pedes considentium. Ipse sedebat in medio, episcopali nixus subsellio. Labor immensus vires exhauserat, ut vel psaltes esset, qui ablutor esse non posset. Erat interea mens misericors, quae vellet satisfieri cunctis, ne ullus abiret inanis. Et quidem semel et secundo discesserunt omnes, vestibus ornati, nummis et calceis laeti, omnes ventribus suffarcinati. Jam vero cum tertio locaretur pauperum ordo, suggessit in aurem monachus 1766B episcopo pecuniam et vestes defecisse, in angusto etiam victum esse, dapiferumque et cubicularios conventos expensas negare. Quid ergo lavari pedes attineret, quando quod lotis daretur non esset? « Imo, inquit, episcopus, fiat praeceptum Domini: non deerit largitas ejus, ut alicunde pascantur servi. Ministri mei pro me facere nolunt; volent cum me non habebunt. » Vix haec locutus fuerat, et ecce tres ingressi sunt nuntii: alter alterius calcem pene prae festinatione terentes. Primus pecuniam allatam, secundus equum adductum, tertius boves donatos episcopo nuntiavit. Ille levatis in coelum oculis et manibus, exsultavit miraculo, non tam sui causa quam pauperum emolumento. Monachi flere 1766C prae gaudio, et tali aggratulari Domino. Ab omnibus benedici Deus, qui non fraudaret vota in se sperantium, nec pateretur vel ad horam contristari Wlstanum. Ita equus in pretium redactus, boves in nummos conflati, cum pecunia nuper allata, egenorum profecere compendiis.




CAPUT XX.


Praemonuerat ministros velle se ad illud Pascha convivari accuratis epulis cum bonis hominibus Id illi falso interpretati, opulentorum plerosque convocaverant. Jamque Paschae dies illuxerat; cum ille in aulam pauperibus, quantos capere posset, introductis, praecepit inter eos sedili locato epulas sibi apponi. Excepit illud dapifer ingenti indignatione animi. Multo enim infrendens murmure, lacerabat 1766D lenitatem viri, dicens competentius esse ut episcopus convivatur cum paucis divitibus quam cum multis pauperibus. Ad hoc ille respondit: illos divites esse, qui nossent et possent voluntatem Dei facere. Illis debere serviri, qui non haberent unde redderent. Redditurum Deum compensationis gratia, quod non haberent egeni relatione vicaria. Laetius se videre istum consessum, quam si, ut saepe, consedisset regi Anglorum. Multo enim, ut dixi, eum suspiciebat rex honore, multo proceres; ut qui saepe ipsum ascirent convivio, et assurgerent ejus consilio. Ipsi crebro qui persequerentur justitiam, ingenita quibusdam na ara, ut id colant in aliis ad quod ipsi 1767A aspirare non valeant. Quid dico de optimatibus Angliae? Reges Hiberniae magnis eum venerabantur favoribus. Rex Scotiae Malcomus cum venerabili conjuge Margarita ipsius se dedebat orationibus. Penetravit regionum intima, regnorum extrema, sanctitatis ejus fama. Papa Romanus, Barensis archiepiscopus, Jerosolymitanus patriarcha, epistolis quae adhuc supersunt, ejus ambierunt apud Deum suffragia. Nulla postremo pene fuit mundi gloria, quae nolentem renitentemque non sequeretur. Eratque certamen inter virum et gloriam; dum quo eam acrius fugeret ille, eo instantius eum illa urgeret. Sed de talibus hucusque circumvagari licuerit; dum transitum ejus lacrymabilem quidem terris sed exsultabilem coelis adoriri formidat oratio. Nunc enim 1767B prae mediocritate scientiae dicturus, te rogo Domine Christe, etc.




CAPUT XXI.


Proxima post ista, quae nuperrime dixi, Pentecoste gravi per omnes artus tactus molestia lecto accubuit. Jussit continuo equis concitatis familiari sui Roberti episcopi Herefordensis adventum rogari. Robertus quod nuntiabatur audito confestim adfuit. Et Wlstanus humanorum excessuum confessione facta, etiam disciplinam accepit. Ita vocant monachi virgarum flagra, quae tergo nudato caedentis infligit acrimonia. Quantus hic vir, qui aevo invalidus, morbo infractus, conscientia etiam serenus, non abstinuerit flagellis corporis, ut discuteret si quid reliquum erat animae sordis? Ab eo tempore 1767C usque in Circumcisionem Domini videbatur aliquando levius habere, aliquando recidebat in lectum. Ita pigra sed assidua febre agebatur in exitum. Labes corporis augebat vires animae; ut si quid in eo erat immaturum aeternae gloriae, fervor infirmitatis posset decoquere. Post Circumcisionem supradictus episcopus et venerabiles dioecesis suae abbates, Serlo Gloecestriae, Geraldus Theokesberiae, decumbentem visitarunt. Hos ipse, primum pro more suo se ipso accusato, jure absolvit suo; extremum eis valefaciens. Ebulliebat in dies vis valetudinis; maturabatque Christus transitum, qui vocabat ad coelum. Interea non feriabatur ille a Dei servitio; sed veterum non oblitus studiorum, orabat plerumque verbo, 1768A semper animo. Magisque sedens quam jacens, aures psalmis, oculos altari applicabat; sedili sic composito, ut libere cerneret quidquid in capella fieret. Ante octo dies decessus sui a Thoma priore loci sacrae inunctionis suscepit officium; quotidiano posthaec Eucharistiae viatico tutatus exitum. Supremum efflavit XIV, Kal. Februarii, paulo post mediam noctem Sabbati. Annus erat Incarnationis Dominicae 1087, regni Willelmi junioris X, post annos suscepti episcopatus XXXIV, menses IV, dies 13, anno aetatis circiter LXXXVII. Hic porro mirari quis poterit, quod longaevitatis suae futurae non ignarus ipse vivens fuerit. Quod cum saepe alias, tum semel in capitulo dulcissime pronuntiavit. Circumsedentibus enim fratribus, et multa ut fit mutuo sermone serentibus, cum repente obstipo capite 1768B sopori cessisset, singultantibus omnium lacrymis, quasi festino eos obitu destituturus conclamatus est. Nec multo post discusso somno cum causam ploratus addidicisset, respondit his fere verbis: « Crede mihi, quantum senile corpus durare poterit, non moriar; nec nisi longo senio dissolvetur haec compago. Postquam autem excessero, tunc vobis praesentior ero; nec aliquis ex eis, quos timetis, vobis poterit nocere, si Deo velitis fideliter servire. » 




CAPUT XXII.


 Laverunt ergo corpus: quod jam spe resurrectionis perpetuae praefulgidum, stupori et venerationi visentibus fuit. Ita perspicuo nitore gemmeum, ita miranda puritate lacteum erat. Denique nasus, 1768C qui viventi citra modum protuberabat, ita pulchre defuncto subsedit et incanduit, ut mirum visentibus esset. Illud porro quod dicam, nonnullo praesentibus fuit miraculo. Annulus quem ad consecrationem pontificatus acceperat nonnunquam ante hanc horam sponte exciderat. Tunc vero ne extrahi quidem potuit; adeoque cum corpore sepultus est: quod ipse olim praedixerat. De isto miraculo vide Florentium ad annum 1094, et Capgravium f. 333.




CAPUT XXIII.


Offertur interea corpus; proceditur ad ecclesiam, quam ipse de vetusta fecerat novam. Locatur ante altare cum feretro, circumsedente clero. Ibi nocte illa cum sequenti die ac nocte, orationum inseriae, lacrymarum exsequiae Deo thurificantur. Erat tunc 1769A Robertus antefactus Herefordensis episcopus in curia regis; homo saeculi quidem fretus prudentia, sed nulla solutus illecebra. Huic eadem hora, qua sanctus rebus excessit, visus est astare multum mutatus ad illo Wlstano, quem proximis vidisset annis. Ita stellanti luce perspicuus, viridanti vultu roseus erat: episcopalibusque vestimentis amictus, et baculum tenens in manibus, his compellare videbatur jacentem: « Veni nunc, dilecte frater Roberte, Wigorniam; volo ut justa mihi persolvens, humo corpus, Deo animam commendes. » Talia contra Robertus putabatur referre: « Domine et dilecte amice, praecipis mihi ut te sepeliam; cum jam quinque annis non te viderim hujus vigoris. » — « Dimitte, aiebat Wlstanus, sic est voluntas Dei, quam oportet impleri. 1769B Velociter nunc perge; nec verba mea negligenter accipe. » Tum episcopus tam manifestae visionis motus oraculo, statim solutus est somno; regis auribus visum intimavit. Cujus permissu accepto, concitato equitatu rapiebat arva morantia; Wigorniamque ire pergebat. Levabat immensum laborem vis sanctae amicitiae, qua jam inde ab episcopatus initio devinctus fuerat viro; favitque benignis votis divinitas, ut ante ad locum veniret quam tempus humandi esset. Hoc modo prima nocte spiritus Wlstani amicum pontificem sed longe positum in exsequiarum suscitavit officium. Sequenti vero nocte quasi de peregrinatione domum reversus, multa miranda exhibuit praesentibus. Quidam monachorum longi laboris pertaesi, quo quisque poterat in 1769C angulos concesserant, ut liberiori otio sine arbitris soporem adorirentur. Eis omnibus continuo aderat, stertentes pulsans, semisopitos suscitans. Confestim surgerent, somnolentiae renuntiarent. Inciperent Psalterium a capite, finirentque cum commendatione animae. Fecerunt illi quod jusserat; nacti ex necessitate virtutem; ut, dum quod esset libitum facere nequirent, ei quod licitum esset quoquo modo acquiescerent. Eorum erat unus, qui facinus immane animo quidem volutarat, sed necdum in opus produxerat. Et Sanctus fremebundus apparuit, cogitationem sceleris improperans, immanitatem exaggerans, exsecutionem comminatus. Satis superque fuisse quod cogitasset; ideoque ab expletione temperaret. 1769D Si sibi vellet esse consultum, cohiberet factum. Brevi enim poenas daturum, eodemque anno moriturum, si non absisteret illo peccato. Exterritus monachus minarum fulmine simul et tormento conscientiae, fidem dedit: eo abjurato de quo arguebatur, ulterius mancipatum iri regulae.




CAPUT XXIV.


Dies Dominica, quae fuit sepulturae, aderat; jamque praefatus episcopus advenerat, indicium visionis vera fide vix prae festinatione anhelans. Ipse missis ex more celebratis beatum funus sepultura 1770A curavit. Tum vero quasi nihil ante fletum esset, itum est in planctum, porrectum in gemitum. Exclamabat turba in plangorem, quem repercussum testudinum convexa multiplicant. Nec erat simplex fletus aut simulatus; sed exprimebantur veris singultibus lacrymae, religionis ruinam, patriae miseriam in uno testantes homine. Difficulterque discerneres, qui justiores fletus sui causas allegarent, clerus an populus; dum hic pro tutela pastorem, ille pro disciplina doctorem clamaret. Senes an pueri; dum hi maturitatem, hi dulcedinem desiderarent. Divites an pauperes; dum isti opum abstinentiam, illi expensarum munificentiam praedicarent. Immiserunt tandem amantissimi Patris ossa sepulcro; sed memoria nunquam in eorum sepulta est animo. Non 1770B enim conventum vel civitatem facile invenies, ubi defuncti episcopi reverentia, non dicam majori, sed nec pari colatur cura. Hoc omni hebdomada, si dies vacat; hoc cum se ad ejus obitum anni volubilitas versat. Monachi psalteria et missas, cives largissimis expensis eleemosynas frequentant. Ipse quoque ultroneus accurrit votis precantium; nec est ullus cum fide petens, qui non mereatur suffragium.




CAP. XXV. 


 Miraculum de libro epistolari ecclesiae Wigorniensis; quem furto sublatum Wlstanus reddi fecit. 




CAP. XXVI. 


 Consimile miraculum. 




CAP. XXVII. 


 Miraculum de incluso quodam, qui indusium Wlstani indutus, a diaboli tentationibus liberatus est. 




CAP. XXVIII. 


 Qualiter Wlstanus post mortem eidem incluso apparuit, et beneficia contulit. 




CAPUT XXIX.


1770C

Instabant fideliter monachi; missitabantur per Angliam epistolae doloris intepretes, amoris indices. Rogabatur ut, si Deus cuipiam aliquid de ipsius salute innotesceret, ipse bono nuntio anhelantium vota expleret. Fuit hoc tempore apud Brumetonam bonae vitae presbyter, Dunstanus nomine, cujus sanctitatis suavem fragrantiam jam inde a pueritia audisse me memini. Huic consimili virtutum studio advigilabat ejusdem villae reclusa, nulli virorum sanctitate inferior femina. Nescires quem praeferres; ita aemulis certabatur bonis; presbyter instruendi doctrina, mulier parendi disciplina. Insignis religionis homines, quos Deus theoricis speculationibus 1770D dignaretur nondum hac vita carentes. Isti Wigornensibus mandaverunt nihil de salute Wlstani dubitari debere. Vidisse se illum inter sanctos choros, nihilominus quam caeteros habentem gloriae, et aliquanto plus quam aliquos inferioris gradus habentem gratiae. Quorum qui non credit dictis, in religionem committit; quam, ut dixi, tanta coluerunt instantia, ut nostro nil praesertim saeculo supra. Denique quidquid dicebant, ita excipiebatur; quasi ex coelestibus insonuisset templis, quasi ex divinis profunderetur adytis




EPILOGUS.


1771

 1771AExplicuisse mihi videor jussa vestra, Patres et domini, ut Vitam sanctissimi viri qualicunque stylo exsculperem. Obedientiam ergo exhibui, etsi votum vestrum non explevi. Vestri erit judicii, an utrumque. Excusat voluntas impotentiam; quia, etsi nequivi quod debui, feci quod potui. Paciscar ergo, 1772A quaeso, aeternam vobiscum de parvo labore gratiam; quia studio vestro et voluntati sex septimanis paulo minus lucubravi. Par ergo erit; ut post hujus animae corporisque discidium totidem diebus pro me Deo immoletis hostias, quot noctium ego Wlstano consecravi excubias. Valete.

  1771 Explicit Vita S. Wlstani episcopi et confessoris, cujus sancta depositio celebratur XIV Kal. Februarii.  

